Salm 4
Gweddi am help 

1 O Dduw, ateb fi pan dw i'n galw arnat! Ti ydy'r un sy'n achub fy ngham! 

Dw i mewn argyfwng, ond gelli di ddod â fi allan. Dangos drugaredd ata i, a gwrando ar fy ngweddi. 

2 “Chi bobl feidrol, am faint mae fy enw i gael ei sarhau? Am faint ydych chi'n mynd i roi'ch bryd ar bethau diwerth, a dilyn pethau twyllodrus?” 

Saib 

3 Deallwch fod yr ARGLWYDD yn cadw'r rhai ffyddlon iddo'i hun! Mae'r ARGLWYDD yn clywed pan dw i'n galw arno. 4 Dylech chi grynu mewn ofn, a stopio pechu! Myfyriwch ar y peth ar eich gwely, a dechreuwch wylo. 

5 Dewch â chyflwyno'r aberthau iawn iddo; trowch a trystio'r ARGLWYDD. 

6 Mae llawer yn gofyn, “Pryd welwn ni ddyddiau da eto?” O ARGLWYDD, wnei di fod yn garedig aton ni? 7 Gwna fi'n hapus eto, fel yr adeg pan mae'r cnydau ŷd a grawnwin yn llwyddo. 

8 Bydda i'n gallu gorwedd i lawr a chysgu'n dawel, am dy fod ti, O ARGLWYDD, yn fy nghadw i'n saff. 

......................

Mae rhai arbenigwyr yn y Beibl yn dweud bod Salm 4 yn dilyn ymlaen o Salm 3 ac yn sôn am boen meddwl Dafydd yn wynebu Absalom, ond mae nifer cyfartal yn anghytuno ac yn dweud mai nid am Absalom mae’r Salm yma’n sôn. Dydyn ni ddim yn gwybod pa un o’r esboniadau sy’n wir, felly mae’n werth canolbwyntio ar y Salm ei hun!


Mae Dafydd yn gweddïo ar Dduw, ac yn gofyn iddo am help. Dyna ddylai bob Cristion ei wneud pan mae nhw’n wynebu problemau – troi at Dduw a gofyn am help. Mae’n rhaid bod o ddifri - Mae gweddi daer rhywun sydd â pherthynas iawn gyda Duw yn beth grymus ac effeithiol. (Iago 5:16) 
Yn sicr mae Dafydd o ddifri wrth weddïo, mae’r angerdd i’w glywed yn ei eiriau:  O Dduw, ateb fi pan dw i'n galw arnat! Ti ydy'r un sy'n achub fy ngham! Dw i mewn argyfwng.
Mae Dafydd eisiau i Dduw ddweud wrth ei elynion, "Allwch dhi ddim ennill".  Mae hyn oherwydd bod  gelynion Dafydd yn ymladd Duw.  Roedd Duw wedi dewis Dafydd yn frenin a’i wneud yn wahanol i’w elynion, ac mae Dafydd yn hyderus y bydd yr ARGLWYDD yn gwrando arno ac yn ei ateb. (A dyma'r ARGLWYDD yn dweud, “Tyrd! Hwn ydy e! Eneinia fe â'r olew.” Felly dyma Samuel yn tywallt yr olew ar ben Dafydd o flaen ei frodyr i gyd. Daeth Ysbryd yr ARGLWYDD yn rymus ar Dafydd o'r diwrnod hwnnw ymlaen.1 Samuel 16:12 – Duw yn dewis Dafydd yn frenin.)
 
Mae’r tair Salm gyntaf yn pwysleisio nad oes gobaith i’r rhai sy’n dal ati i sefyll yn erbyn Duw. Mae’r un neges yma eto. Mae sefyll yn erbyn Duw yn arwain at ddinistr. Mae Dafydd yn eu rhybuddio nhw,  Dylech chi grynu mewn ofn, a stopio pechu! 
Yn amser yr Hen Destament roedd rhaid lladd anifeiliaid (e.e. ychen, oen, bwch gafr) fel aberth dros bechod, ond mae Dafydd yn gwybod nad ydy mynd trwy ddefodau allanol ddim yn ddigon. Mae o am weld pobl yn troi at Dduw gyda’u holl galon –

Nid aberthau sy'n dy blesio di; a dydy offrwm i'w losgi ddim yn dy fodloni di. 

Yr aberthau wyt ti eisiau ydy ysbryd wedi ei ddryllio, calon wedi ei thorri, ac ysbryd sy'n edifar — 

Wnei di ddim diystyru peth felly, O Dduw. (Salm 51:16-17)
Mae Dafydd yn annog ei elynion (ac felly gelynion Duw) i droi at yr Arglwydd ac i droi i ffwrdd oddi wrth eu ffyrdd drwg, trowch a trystio'r ARGLWYDD. 
Mae Dafydd yn pwysleisio wrth orffen y Salm bod gan y rhai sy wedi eu bendithio gan Dduw heddwch arbennig. Am ei fod yn trystio Duw yn llwyr, mae’n gallu gorwedd i lawr a chysgu'n dawel, am dy fod ti, O ARGLWYDD, yn fy nghadw i'n saff. 

